
আশাকানন

শুষ্ক কণ্ঠদেশ, শুষ্ক রুক্ষ বেশ,
নয়নে না ঝরে নীর।

হেরি কত প্রাণী চলে অতি ধীরে
দেহে যেন নাহি বল,

শুষ্ক নীলোৎপল মুখছবি যেন,
করে চাপে বক্ষঃস্থল।

কত যুবা, আহা, নত পৃষ্ঠদণ্ড
চলে হেন ধীরে ধীরে,

প্রতি পাদক্ষেপে যেন রেণু গুণি
নিরখে মহী-শরীরে।

হেন ধীর গতি তবু কত জন
পড়ে নিত্য ভূমিতলে,

স্খলিত চরণ ধূলিতে লুটায়
পিচ্ছল সেহ অঞ্চলে।

পড়ে ক্ষিতিপৃষ্ঠে চলিতে চলিতে
বৃদ্ধ প্রাণী কত জন;

উঠিতে শকতি নাহিক আশ্রয়,
আশ্রয়ে ধরে পবন।

কোথাও পরাণী হেরি শত শত
বসিয়া দুর্গম স্থানে,

অনিমেষ আঁখি নীরস বদন
নিত্য হেরে শূন্য পানে;

চলে দিনমণি ভাসিয়া গগনে
চাহিয়া তাহার পথ

ছাড়ে দীর্ঘশ্বাস, বলে “হা বিধাতঃ,
ভাল দিলে মনোরথ;

করি বড় সাধ ধরিলাম হৃদে
কৃপণের যেন মণি,

এখন সে আশা হয়েছে গরল
দংশিছে যেমন ফণী।

